ВРЕМЕ
14.01.2008 На настава во училиште без клозет! 
Во училишна зграда стара повеќе од 50 години, меѓу влажни, необоени ѕидови што се ронат, со под без плочки од кој зјае гол бетон и две прозорчиња низ кои едвај се пробива светлина, учат 16 ученици во комбинирана паралелка од прво до трето одделение во подрачната единица на основното училиште „Братство“ во скопското село Сушица, кое се наоѓа на околу 40 километри од главниот град. Ниту двете светилки, ниту светлината што продира низ двата мали прозорци не им е доволна на децата за да пишуваат и да читаат. Ова ни од далеку не ги задоволува правилата за нормално одвивање на наставата, според кои, во училницата треба да има што повеќе прозорци и повеќе светлина. Од наставен материјал децата во ова училиште имаат само табла и креда. Користат полско веце, кое се наоѓа надвор, оддалечено десетици метри од училишната зграда. За фискултурна сала засега само сонуваат, а часови по физичко имаат само во потоплите денови, во дворот на училиштето. Единствената работа што ги прави весели овие деца е секогаш топлата училница, која се загрева од ќумбето со дрва. Во зградата има уште една просторија, некогашна училница, која денеска е складиште за дрва за огрев. Наставничката Силвана Василевска, која предава во ова училиште 11 години, вели дека сите ученици се солидни и мирни, и покрај лошите услови во кои учат. - Малку ни е тешко во исто време да учиме лекции од различни предмети и од различни наставни програми. Во паралелката има две шестгодишни и три седумгодишни првачиња. Останатите се второ и трето одделение. Наставата почнува во девет часот зашто е студено ако почнуваме порано наутро. Децата си заминуваат до 13 часот. Откако ќе завршат четврто одделение, децата продолжуваат да учат од петто до осмо во селото Средно Коњари, кое се наоѓа на околу четири километри од Сушица - објаснува наставничката Василевска. Освен неа, во ова училиште има уште еден вработен, кој ја чисти училницата откако децата ќе си заминат и го пали огнот пред тие да пристигнат. Жителите во ова село раскажуваат дека многу им е тешко на децата од околните села, кои се принудени да пешачат и по неколку километри за да доаѓаат на настава во Сушица. Тие раскажуваат дека на децата особено им било тешко да пешачат кога има снег, зашто тогаш патот до училиштето бил блокиран и тешко прооден. Надлежните во Министерството за образование и наука велат дека веќе знаеле во какви услови учат децата во ова село. - Комисија од Министерството деновиве треба да направи увид во училиштето. За жал, има многу вакви случаи во кои нема елементарни услови за нормално одржување на наставата. Правиме се за да ја смениме ваквата слика за нашето образование. Подрачното училиште во Сушица ќе добие прозорци и врати, а потоа ќе го решиме и проблемот со санитарните јазли - вели Љупчо Спасовски, раководител на секторот за основно и средно образование во Министерството. Тој додаде дека и ова училиште ќе добие нови клупи и столчиња како дел од новиот проект на Владата за набавка на нова училишна опрема. И македонскиот Хелсиншки комитет веќе предупреди за лошите услови во основните училишта во земјава. Според еден од нивните извештаи, учениците во околу 50 училишта во земјава учат во простор што не ги задоволува ни минималните затворски услови, пропишани со стандардите на ООН и на Советот на Европа.
20.02.2008 Владата промовира државна религија 

Верските објекти треба да гради црквата, а не државата, оценува Хелсиншки комитет, коментирајќи ја изградба на православниот храм на плоштадот во Скопје во последниот извештај. Невладината организација тврди дека со промена на Деталниот урбанистички план би се дезориентирала целокупната слика на тој простор. „Владата предизвика ситуација со која мора да се справува: ако се обновува старата црква на истиот простор, според истиот принцип треба да ги обнови и другите верски објекти што постоеле во минатото, а се од други конфесии. Друга опција нема“, се вели во извештајот. Во целата работа, според Хелсиншки комитет, најпроблематично е што Владата со оваа одлука директно го доведува во прашање принципот на одвоеност на државата и верските заедници. „Оваа одлука е едноставно чекор напред во промоцијата на државна религија. За оваа влада на ВМРО-ДПМНЕ ова е и логичен чекор, по обидот во предизборието за последните парламентарни избори да се добие благослов од МПЦ за кандидатите за членови на парламентот, додека нејзиниот албански коалициски партнер, пак, и не крие дека ја контролира ИВЗ“, стои во извештајот.

25.02.2008 Осуден според неважечки закон 

Хелсиншки комитет во својот последен извештај констатирал дека со пресудата на судијата Ристо Петков се повредени правата на кавадарчанецот Ангел Димитров и затоа бара дополнителна контрола за стручноста на конкретниот судија. Во меѓувреме, десетици граѓани од Кавадарци се организираа и објавија апел со кој ги повикаа сите граѓани што имаат докази за нестручност и несовесност на судијата Ристо Петков да ги достават до Републичкиот судски совет. Лазар Нанев, претседател на кавадаречкиот суд, ваквиот потег го оцени како несериозен. Според него, да имало некакви незаконитости во работењето на кој било судија од овој суд, повисоките органи би му наложиле да преземе мерки. Судијата Петков и Републичкиот судски совет не сакаа да го коментираат овој случај. Ангел Димитров и Перо Андов се сограѓани што ги поврзала маката. Тие велат дека ни криви ни должни трпат огромна загуба поради незаконски судски одлуки. Димитров ќе ја изгуби кафеаната ако не го намири долг што не го направил. - Судијата Ристо Петков ме задолжи на една струмичката фирма да и платам 160.000 денари плус камата, а со тоа претпријатие немав никакви должничко-доверителски односи. Пресудата ми е изречена со закон кој престанал да важи четири години пред да поднесат кривична пријава за мене - истакна Димитров. Во извештајот на Хелсиншки комитет стои дека при решавање на овој спор во 2000 година судијата Петков се повикал на законот за претпријатија кој бил укинат во 1996 година. Според комитетот, судијата требало да го користи Законот за трговски друштва бидејќи тужбата против Димитров е поднесена во период кога во примена бил овој Закон. Димитров вели дека апсурдот станал уште поголем кога судијата Петков се јавил како извршител во предметот што тој го судел. На Перо Андов судот му ги одзел машините поради неплатен кредит кон Стопанска банка, иако банката не побарала таква интервенција од судот. Андов е сопственик на фирмата „Колорадо 2000“, која вршела преработка и производство на електрозаварени цевки и профили. За набавка на суровини и репро материјали претпријатието од Стопанска банка земало кредит од три милиони евра. Во меѓувреме, поради долг му ја исклучиле струјата поради што не можел да го отплаќа и долгот кон банката. Тој вели дека со банката склучил договор да и ја врати главницата, а таа да го ослободи од хипотеката. Од Стопанска банка побарале судот да назначи администратор кој ќе надгледува опремата во фирмата за да не настане оштетување додека Андов не и го врати долгот. - Тогаш судијата Ристо Петков на своја рака донесе одлука да ми бидат одземени алатот и машините, банката на која и должев никогаш не побара такво нешто. Опремата ми беше одземена без да се направи попис на тоа што се изнесува од погонот. Сакав на суд да ја докажам правдата. Но барав друг судија - тврди Андов. По петтото барање за изземање бил сменет судијата Петков. За судија во спорот бил назначен Зоран Јосифов. - Овој судија целосно ги усвои моите барања. Констатира дека во решението со кое било определен администраторот не било наложено да ми биде одземена опремата. Во решението на Јосифов стои дека претходниот судија ги пречекорил границите на извршувањето - објаснува Андов. Тој вели дека откако Јосифов констатирал незаконитости во извршувањето, наложил судот да му ја врати одземената опрема. - Поради неправдата која ми беше нанесена, случајот го пријавив во Основното јавно обвинителство во Кавадарци. Елизабета Мишева Јорданова, заменичка на јавниот обвинител ми рече дека не може да пронајде докази со кои ќе докаже дека судијата Петков ги пречекорил границите на овластување - вели Андов. Андов вели ќе ја тужи државата поради претрпената штета од над пет милиони евра.

Хелсиншки му порачува на РСС

Комитетот смета дека Судскиот совет треба внимателно да го испитува работењето на судиите и нивната стручност во примена на законската регулатива кога е повикан да го стори тоа. Иако тоа е предмет на второстепена судска контрола и можност за укинување на таква пресуда, сепак е индикатор за познавањето и примената на законите кои можат да бидат на директна штета на граѓаните, што бара и дополнителна контрола за стручноста на конкретниот судија. 

13.03.2008 Во Бродец, сепак, имало тортура 

МВР да спроведе вистинска истрага за начинот на кој биле третирани приведените лица во полициската акција во тетовското село Бродец и да поднесе кривична пријава за сите што сториле кривични дела, без селективна примена на законот, побара вчера Хелсиншкиот комитет за човекови права. Во најновиот извештај Комитетот со жалење констатира дека место да преземе конкретни мерки за службениците што извршиле тортура, МВР ја насочило активноста кон снимателите на видеоклипот, со што само докажува дека во акцијата, навистина, имало прекумерна употреба на сила. Од МВР тврдат дека снимките ја потврдиле веродостојноста на извештајот на Секторот за внатрешна контрола и професионални стандарди и дека во акцијата се почитувани законските процедури за третман на приведените. Полицијата уверува дека нејзините службеници употребиле соодветна, сразмерна и основана сила за приведување зашто било неопходно за да се совлада вооружениот отпор на осомничените за тероризам, кои ги довеле во опасност животите на полицајците и на цивилите од Бродец. МВР потсетува дека осомничените, кои се повредени во акцијата, биле опасни криминалци, барани со домашни и меѓународни потерници за тешки кривични дела, меѓу кои бил и Хабип Ахмети, осуден на доживотна казна затвор за убиство на чувар во тетовскиот затвор, кој се наоѓа и на последната црна листа на ЕУ. Повредените биле пренесени в болница за да им биде укажан неопходниот медицински третман, а по истрагата на внатрешната контрола е поведена постапка против откриените полицајци, кои ги снимале осомничените спротивно на овластувањето. 

13.03.2008 Жртвите добиваат пријави за напад на полицајци 

Хелсиншкиот комитет апелира до МВР и до Секторот за внатрешна контрола и професионални стандарди да не го злоупотребуваат кривичното дело напад на службено лице при вршење на работите на безбедноста. Комитетот предупредува дека од Секторот се затскриваат зад должноста да поведат темелна истрага и да преземат санкции за полициските службеници што ги пречекориле овластувањата и да ја спроведуваат декларираната заложба за заштита и почитување на човековите права. Во Хелсиншки комитет велат дека во претставките за понижувачко однесување и бруталност од полициски службеници, Боге Угриновски од селото Подбреѓе, скопјаните Андон Спасов и Грозде и Злате Денчовски, тврдат дека биле физички нападнати и претепани од полициски службеници. Од нападите четворицата добиле повреди по телото и по главата, за што имаат медицински документи, кои им оставиле последици по здравјето. Проверката од Хелсиншки покажала дека фактичката состојба потврдува сериозни индиции дека припадниците на МВР ги злоупотребиле овластувањата и постапиле спротивно на правната регулатива. Но, во писмените одговори, Секторот за внатрешна контрола ги известил дека, всушност, полициските службеници биле испровоцирани од странките. Нивното образложение било дека од наведените навредливи зборови и пцости, со кои, божем, жртвите им се обраќале на полициските службеници, се заклучува дека полицајците биле предизвикани да употребат сила. Во Хелсиншки реагираат дека во два од споменатите три случаи МВР поднело кривични пријави токму за жртвите за кривично дело напад на службено лице при вршење на работите на безбедноста. За Внатрешна контрола претставките биле неосновани, што за Хелсиншкиот комитет е сосема нејасно. Тие се прашуваат како може во период од два месеца, во три одвоени поплаки од граѓани, истрагата на Секторот да констатира дека професионално обучените полициски службени лица биле предизвикани од вербални провокации од граѓани. За нив е нејасно како полицајците морале да интервенираат за да се заштитат и не можеле да ги совладаат, туку морале да употребат сила и да нанесат телесни повреди. А, најчудно од се е, велат во Комитетот, дека граѓаните се обвинуваат за напад на службениците. Во Секторот за внатрешна контрола и професионални стандарди при МВР велат дека секоја претставка што ја добиваат за пречекорување на службено овластување на полициски работник ја ставаат во процедура. - Ако се утврди дека службените овластувања се пречекорени, може да следуваат дисциплински мерки. По потврдата за постоење елементи на кривично дело следува и кривична пријава, а ако се потврди дека е делото направено, следува барање за да се поведе постапка за отпуштање од работа - вели одговорниот за Секторот, Восилав Зафировски.
24.04.2008 Полицајци ги тепале приведените до несвест? 

Комитетот за борба против тортура на Советот на Европа и упати остри критики на Македонија за лошо постапување со осудениците, стои во извештајот на Хелсиншкиот комитет за човекови права. Тој е изработен по десетдневната посета во шест затвори и притвори во земјава. Комитетот укажува на тоа дека значителен број осуденици, меѓу кои и малолетници, изјавиле дека полициските сили постапувале лошо со нив. Се пренесуваат и изјави на затвореници, кои тврдат дека полицајци во цивилна облека ги испрашувале и ги удирале со нозе и со раце за да проговорат. Некои од нив од малтретирањата загубиле свест. Се укажува на тоа дека сила применувале и неискусни полицајци, кои површно ги воделе истрагите. Комитетот побарал од македонските власти да спроведуваат политика на „нулта толеранција“ кон насилството и да спроведат вистинска истрага во случаи кога има сомневање за малтретирање. Според забелешките на Комитетот, правото на пристап до адвокат мора да му биде обезбедено на секој осомничен и да може со него да зборува насамо по приведувањето во полициската станица. Но, стои понатаму во извештајот, тоа не треба да ја спречи полицијата, ако станува збор за итност, да го испрашува приведениот и пред пристигнувањето на адвокатот. Во однос на приведување малолетник, треба да е присутен некој од родителите или старателот. „Правото на задржаните од полицијата да имаат пристап до доктор се уште не е формално загарантирано. Треба да се забележи дека дури и новиот Закон за полицијата не го предвидува тоа право. Во текот на посетата, одреден број приведени изнеле примери за лошо постапување од страна на полицајци и изјавуваат дека не им била понудена можноста да контактираат со лекар“, стои во извештајот. Делегацијата на Комитетот против тортура забележува дека најголем дел од просториите за задржување во полициските станици се чисти, но вкупната состојба е незадоволителна. Конкретно, нема доволно или воопшто нема природна светлина, а во одредени места нема дури ни вештачка светлина. Споменати се полициските станици во Центар, Карпош, Тетово. Ѕвона за повикување помош немало во повеќе притворски простории во станиците, а вработените не можеле да чујат дали на приведениот му е потребна помош или сака да оди в тоалет. Такви случаи се констатирани во полициските станици на Бит Пазар, Центар, Гази Баба, Тетово. Ќелиите во полициската станица во Куманово се темни, влажни, а душеците и ќебињата се нечисти и стари. Во ќелиите во полициската станица во Чаир нема услови за одмор на приведените ако се задржани во полициската станица преку ноќ, што често се случува. Комитетот е загрижен што осум години по првата посета не се преземени никакви напори за да се подобрат материјалните услови во одредени полициски станици.

Конвенцијата ќе се ратификува

Во текот на изминатите месеци, Хелсиншкиот комитет упати два јавни апела до Владата за ратификација на Факултативниот протокол кон Конвенцијата против мачењето, нехуманите и понижувачки казни и постапки. Македонија е потписник на Конвенцијата од први септември 2006 година и, според информациите од Министерството за надворешни работи, во тек се подготовки за негова ратификација. Од ратификувањето, државата мора во рок од една година да воспостави Национален механизам за превенција. 

19.07.2008  Децата се почесто жртви на насислтво-Казни за прекршителите на детските права (имам само фотокопија)

23.09.2008  Многу закони, државата црна дупка 

Со тоа што за само два месеци од јули до август годинава беа донесени вкупно 172 закони, од кои 50 целосно нови, Владата ја направи Македонија црна дупка, обвинуваат од Хелсиншкиот комитет за човекови права во последниот извештај. Оттаму велат дека освен тоа што во јули биле донесени 23 нови закони, а во август 27, и 122 измени на акти, рекордот бил постигнат со тоа што на три седници едноподруго биле донесени дури 66 закони. Со овие бројки, сметаат од Хелсиншки комитет, се потврдува недостигот од демократија во државата, предизвикан од старо-новиот состав на Собранието и од новата влада. Комитетот предупредува дека експресното носење нови закони се одразува многу негативно, а во иднина може да се одрази и на состојбата со човековите права. - Во ситуација кога новата влада не беше избрана, таа заседаваше и донесуваше закони предложени од старата гарнитура, а новиот состав на парламентот гласаше за нив. Се случи и речиси невозможната ситуација за демократски земји - членови на старата влада што предложувале, да бидат и членови на новиот парламент - во една личност да се спојат и предлагач и тој што гласа за предлогот. Но, и тоа беше малку, па новиот парламентарен состав почна да донесува нови закони за рекордни времиња. Времето на донесување закон изнесувало 35-40 секунди - подвлекуваат од Хелсиншки комитет. Експертите од Хелсиншки комитет забележуваат на усвојувањето на законите по итна постапка, осмислена да биде спроведувана во исклучителни случаи. Тоа, според нив, е користено како „елегантно“ решение за одбегнување на трите задолжителни фази кои ги бара редовната процедура. - За Комитетот, чиј темел на активностите е инсистирањето на владеење на правото, ваквата невидена вулгаризација на функцијата на законодавниот дом е директен атак на демократијата. Заклучокот произлегува од фактот што до апсурд се доведуваат односите меѓу законодавната и извршната власт - констатира македонскиот Хелсиншки комитет. Како пример за однесување од позиција на моќ се наведува тоа што полицијата, и покрај новиот Закон за полиција, и натаму поттикнува страв со спектакуларни апсења со директен ТВ-пренос. Комитетот предупредува дека давањето поголеми овластувања на МВР во делот на примената на специјалните истражни мерки е крајно опасно затоа што никој не може да контролира колку долго траело прислушувањето и за каква цел. 


25.10.2008 Шврговски крие клучен документ од Хаг 

Хелсиншки комитет бара од Јавното обвинителство да одговори дали за секој од вратените четири хашки предмети има наредба или одлука од Меѓународниот кривичен трибунал за натамошно постапување пред надлежните државни судски органи, како што е предвидено според Законот за соработка со трибуналот. Доколку има таков документ, Комитетот го повикува јавниот обвинител Љупчо Шврговски да и го покаже на јавноста, а во случај да нема, да се престане со манипулации за дневно-политичка полза. Комитетот бара од судството да се почитуваат Законот за амнестија од 2002 година, со кој Македонија го пренела правото за воените злосторства од 2001 година да одлучува трибуналот, и Законот за соработка со хашкиот трибунал од 2007 година, во кој точно е прецизирано во кои случаи може да продолжат да се процесираат хашки предмети во националните судови, доколку се вратат. Ова е возможно само доколку се исполни еден од трите услови прецизирани во Законот за соработка со Трибуналот, велат во Комитетот. Првиот е ако обвинителот на хашкиот трибунал покренал обвинителен акт и доколку Судскиот совет на хашкиот трибунал потоа издал наредба во која се наведува дека обвинителниот акт против обвинетото лице се одложува се до почнување на постапката пред надлежните судови во Република Македонија. Понатаму, ако обвинителот на хашкиот трибунал повел истрага и Судскиот совет на хашкиот трибунал потоа издал наредба во која се наведува дека истрагата против обвинетото лице се одложува се до почнување на постапката пред надлежните судови во Република Македонија и ако хашкиот трибунал издал наредба и се прогласил за ненадлежен. - Клучот е тука. Во сите три случаи е предвидено да постои наредба од Судскиот совет на хашкиот трибунал или одлука на обвинителот на хашкиот трибунал за тоа во каква фаза е кривичната постапка која се предава на одлучување на домашните судски органи. Претпоставуваме дека ја нема, во спротивно зошто би се криела - прашува Исо Руси, претседател на Хелсиншки комитет. Руси тврди дека, независно во која фаза се вратени предметите, па дури за некои од случаите да има и обвинение, одлука или наредба од Меѓународниот кривичен суд за нивно идно процесуирање „едноставно мора да има“. Според Комитетот, хашките предмети се особено чувствителни поради можноста во еден момент да ескалираат поради вмешувањето и влијанието на политиката, која поради свои потреби може да влијае на институциите во сферата на правосудството. Хелсиншки препорачува, додека не е доцна, да се вложат напори случаите да добијат решение до крај со почитување на принципот на владеење на правото.
- Ако дневните политички одлуки влијаат врз одлуките на судството, за какви реформи станува збор - прашува Руси. Република Македонија му отстапи пет кривични постапки на Меѓународниот кривичен суд за гонење лица одговорни за тешко кршење на меѓународното хуманитарно право на територијата на поранешна Југославија. Пред хашкиот трибунал судско решение доби само судскиот предмет во кој како обвинети се појавија Љубе Бошковски и Јохан Тарчуловски. Со првостепена пресуда на трибуналот, Бошковски беше ослободен од обвинение, а Тарчуловски беше осуден на казна затвор во траење од 12 години. Другите четири случаи, „Мавровски работници“, „Липковска брана“, „Непроштено“ и „Раководството на ОНА“ во текот на 2008 година беа вратени назад во Република Македонија. Од Комитетот напоменуваат дека нема разногласие оти воените злосторства не застаруваат и дека за нив нема амнестија.
29.10.2009 Во специјалните заводи работат лаици 
Условите во специјалните заводи за луѓе со посебни потреби се многу лоши, а персоналот е нестручен за медицинска и за психосоцијална помош, тврдат од Хелсиншки комитет. Иако постои минимално подобрување од последната проверка во 2005 година, според Хелсиншкиот комитет има уште многу работи што треба да се променат. Од посетите во четири од вкупно пет вакви институции во Македонија заклучиле дека постојат многу недостатоци и проблеми, почнувајќи од условите за живот во институциите, па се до недоволните програмски содржини и активности, со исклучок на Заводот за заштита и рехабилитација „Бања Банско“ во Струмица, каде што условите биле нешто подобри од останатите. Тони Микиновски од Хелсиншкиот комитет смета дека условите во Специјалниот завод во Демир Капија се на многу ниско ниво. - Бараме Владата да овозможи услови за подигање на нивото на хигиената во целата установа, да се подготви план и програма за организирање на времето на штитениците во креативни работилници и да се обезбедат средства за дополнителна обука на вработените - вели Микиновски. При посетата на Заводот за заштита и рехабилитација „Бања Банско“ - Струмица е утврдено дека условите во оваа затворена институција се најдобри, меѓутоа персоналот кој е вработен таму е нестручен и неадекватен за медицинска и за психосоцијална помош. Од Хелсиншки комитет велат дека е потребно вработување на повеќе социјални работници и психотерапавти, како и редовно и задолжително носење на корисниците на прошетки надвор од објектот. Според анализата, најлоши услови за живеење имаат пациентите во Психијатриската болница во Демир Хисар. - Под итно бараме подобрување на условите за живот на пациентите, особено реновирање на санитарните јазли, обезбедување лични шкафчиња за сите пациенти, зголемување на бројот на хигиеничари, посебно во оние одделенија, каде што луѓето не се способни да помагаат во одржувањето на хигиената - изјави Микиновски. Лошите материјални услови и презафатеност се главните проблеми во Психијатриската болница „Негорци“. Затоа од Хелсиншки комитет бараат изградба на нови и реновирање на постојните капацитети, вработување на повеќе социјални работници.
15.11.2008 Клуч за „Алфите“? 

Македонските власти уште во мај годинава пред Комитетот за тортута на Обединетите нации најавиле дека наскоро ќе ја расформираат специјалната полициска единица „Алфи“ поради многуте поплаки од страна на граѓаните за пречекорување на овластувањата и за прекумерна употреба на сила. На состанок на Комитетот за борба против тортура на ООН, што се одржал на 8 мај во Женева, претставници на македонското МВР и на Министерството за правда најавиле дека единицата „Алфи“ наскоро ќе биде распуштена. „Секторот за професионални стандарди има добиено многу поплаки од граѓаните, а бројот поплаки добиени од народниот правобранител и од невладините организации е намален. Тоа покажува дека механизмот за поплаки е прифатен од јавноста. Околу 30 проценти од поплаките се однесуваат на работата на специјалната мобилна единица „Алфи“. Како и да е, таа единица наскоро ќе биде укината“, се вели во извадокот од излагањето на Војче Зафировски, тогашен директор на Секторот за внатрешна контрола и професионални стандарди. На состанокот присуствувал и министерот за правда Михајло Маневски. На нашето прашање кога точно ќе биде укината единицата, Зафировски, кој во меѓувреме е префрлен во одделението на МВР за организација и стратегиско планирање, изненадено праша: - Од каде ви е идејата дека единицата „Алфи“ ќе биде расформирана?
Кога му посочивме дека таква негова изјава е цитирана во записникот од 825. состанок на 14 сесија на Комитетот за борба против тортурата, Зафировски одрече дека рекол такво нешто. - Тоа не е точно! Реков само дека ќе формираме работна група која ќе ги разгледа забелешките на работата на припадниците на единицата. Тоа веќе го сторивме и кога ќе биде направена целосна анализа, таа комисија ќе донесе одлука - рече Зафировски. Иако имале рок од десет дена за да побараат корекции на содржината на записникот, МВР и Министерството за правда не го сторила тоа, па во него и натаму стои ветувањето дека единицата наскоро ќе биде укината, на што во иднина државата би можело да биде повикана да го почитува ветеното. Контроверзната полициска единица од неуниформирани и вооружени полицајци, позната како „Алфи“, е честа цел на критики во извештаи на домашните и на странските организации и институции за заштита на човековите права. Домашниот Хелсиншки комитет за човекови права во неколку последователни извештаи укажува дека формирањето на единицата не е во согласност со Законот за внатрешни работи, но тоа остана без соодветен одговор од надлежните. Во заклучоците од истата сесија на спомнатиот комитетот на ОН во Женева, се изразува загриженост што недостига независен и надворешен механизам за испитување на случаите на пречекорувања на овластувањата од страна на полицајците и се бараат мерки и активности во тој правец. Сведочења за злоупотреби и слични констатации се изнесени и во последниот извештај на Европската комисија за напредокот на Македонија, во кој уште се нагласува дека, според сведочењата, претераната и неоправдана употреба на сила од страна на „Алфите“ најчесто е насочена врз припадници на ромската популација. Притоа се повторуваат барањата итно да се испита вистинитоста на сите обвинување и да се зајакне работата на правобранителот. 

Клоци по казна, возење во багажник
Најострите забелешки за работата на „Алфите“ се содржани во последниот извештај на Комитетот за превенција на тортура при Советот на Европа. Во интервјуа со нивни претставници, „значителен број“ македонски граѓани се пожалиле на малтретирање од страна на „Алфите“. Многумина од испрашуваните биле клоцани со нога, со тупаници, удирани со пендрек или со дршка од пиштол и со други предмети пред или за време на сослушувањето. Целта била од сослушуваните да се извлече некое признание или едноставно да се „казнат“. Нивната делегација евидентирала и една поплака за сексуално изживување од страна на припадници на единицата врз лице кое било задржано преку ноќ во полициска станица. Најчести и најконзистентни биле поплаките за претерана употреба на сила при апсење, врзување на уапсените па дури и нивното ставање во багажник од автомобил при транспортот до полициска станица. 


17.11.2008 Јанкуловска не ги дава Алфите 

Министерството за внатрешни работи негира дека нивен претставник се заложил пред Комитетот за тортура при ОН дека полициската единица „Алфи“ ќе биде наскоро укината. За разлика од нив, домашната експертска јавност смета дека оваа специјална единица треба што поскоро да се расформира поради тоа што таа воопшто не е предвидена со закон и заради многубројните критики за нивната работа, како од граѓаните така и од многубројни меѓународни организации. - Од нас воопшто не е побарано укинување на единицата, ниту, пак, размислуваме во таа насока. Неколкупати ни беше само посочено да преземеме мерки за зголемување на ефикасноста и во рамките на тие мерки ние ги расформиравме единиците „Алфи“ во неколку градови во Македонија - изјави вчера Гордана Јанкуловска, министерка за внатрешни работи. Полициската единица „Алфи“ досега неколкупати е критикувана во извештаите на домашни и на странски организации што се борат за заштита на човековите права. Забелешки за работата на „Алфите“ и за нивната прекумерна употреба на сила во изминативе неколку години стигнаа од Комитетот за превенција на тортура при Советот на Европа, од Обединетите нации, Европската унија, како и од домашниот Хелсиншки комитет. Професорката Слаѓана Тасева вели дека формирањето на единицата „Алфи“ не постои во ниту еден официјален документ во Министерството. - Таа единица е формирана наменски и тогашниот министер за внатрешни работи сметаше дека има право на тоа. Во секој случај, треба да се почитуваат препораките што македонските претставници ги даваат надвор за нешто што воопшто не е предвидено со закон - вели Тасева, професор на Европскиот универзитет. Во извештајот на Комитетот против тортура при ОН, во кој има изјава и од претставникот на македонското МВР, Војче Зафировски, во која тој најавува нивно распуштање, се вели дека сите наводи за тортура извршени од службени лица вклучувајќи ги и тие од единицата „Алфи“ треба да бидат истражени, а виновниците да бидат соодветно обвинети и казнети. Жарко Трајановски, експерт за човекови права, вели дека е неразбирливо зошто официјален претставник на Македонија ја негира сопствената изјава. - Факт е дека тоа било сериозно сфатено од страна на Комитетот, за што сведочи и документот со завршните забелешки - дека единицата наскоро ќе ги заврши своите активности. Ветувањето дека башибозукот наречен „Алфи“ ќе замине во историјата се уште не е остварено - вели Трајановски.

28.11.2008 „Алфите“ ги претресуваат прибежиштата на криминалците 

Полицијата уште во средата вечерта го пронајде автомобилот „фолксваген голф 3“ со темно сина боја и со затемнети стакла, од кој беше стрелано во тројцата припадници на единицата „Алфи“. Вчера и завчера беа приведени четириесетина осомничени, кои се испитуваат за можна поврзаност со случајот, а кај нив е најдено и поголемо количество нелегално оружје, информира МВР. - По нападот беше направена масовна акција, при што беа анкетирани двесте граѓани, беа направени дваесетина претреси и беа приведени четириесет осомничени - изјави за медиумите министерката Гордана Јанкуловска. Таа потврди дека полицијата и натаму смета дека мотивот за нападот врз патролата на „алфите“ е одмазда. МВР информира дека автомобилот, чии таблички биле фалсификувани, е најден во месноста Кучевишки пат, кај Скопска Црна Гора. Во полициските акции, кои почнаа веднаш по нападот, се приведени околу четириесет осомничени од подрачјето на Скопје и на Куманово. Кај осомничените е пронајдено и оружје кое недозволено го поседувале, запленети се автоматски пушки и пиштоли, кои се предадени за вештачење. Полицијата и вчера продолжи со засилени контролите на главните крстосници во Скопје и на граничните премини, а особено се проверуваат населбите што се сметаат за прибежиште на криминалците. Сомнителните области и натаму се надлетуваат со полициски хеликоптери. Се очекуваат резултатите од вештачењето на 70 пронајдени чаури, за кои веќе се знае дека потекнуваат од четири автоматски пушки. Специјалната единица „Алфи“ е формирана пред четири години, од кога предизвикува контроверзни реакции во јавноста, а критики добива и од меѓународни институции и од граѓанскиот сектор. Главните забелешки претежно доаѓаат од македонскиот Хелсиншки комитет за човекови права и од Советот на Европа, кои реагираат на бруталноста во полициските акции. И експертите имаат поделени мислења за работата на оваа специјална единица, па одат и во крајности, така што едни тврдат дека тие придонесуваат земјава да заличи на полициска држава, а други дека „алфите“ се покажале како најефикасната алатка досега во сузбивањето на уличниот, но и на организираниот криминал. Дел од нив беа посочени како учесници во изборното насилство. Жителите од неколку македонски општини се побунија против нивното присуство во градовите, како што беше случајот во Дебар. Но, тие добиваат и поддршка, па и пофалби, особено за успешноста во борбата со урбаниот и со организираниот криминал, особено во Скопје. Полицајците од оваа специјална полициска единица само годинава фатиле околу 800 криминалци барани со потерници, велат извештаите на МВР. Тие успеале да расветлат повеќе од 300 кражби и разбојништва, приведени се 443 наркодилери, двојно повеќе од лани, а регистрирана е и поголема ефективност во запленувањето нелегално огнено оружје. Најголемиот број од успешните акции биле во главниот град, каде што криминалот е со највисока стапка. 

Арифи погребан во Блаце

Африм Арифи вчера беше погребан во Блаце. Во вооружениот напад врз тројцата припадници на единицата „Алфи“ на паркиралиштето кај Природно-математичкиот факултет во скопска Гази Баба, 39-годишниот Африм Арифи два часа по нападот им подлегна на повредите на Клиниката за анестезија, реанимација и интензивно лекување. На истата Клиника за живот се бори 33-годишниот Едвард А. кој, според објаснувањата на лекарите од КАРИЛ, поради тежината, местото и видот на повредите, се уште е во критична состојба. Од Клиниката истакнуваат дека продолжува динамичното преземање на сите мерки за лекувањето на повредениот Алексоски. Во нападот полесно повреден беше и 37-годишен полицаец кој е на лекување во Градската болница, а чиј идентитет не се соопштува. 

Хелсиншки најгласен

Хелсиншкиот комитет во неколку извештаи по ред укажува дека формирањето на единицата не е во согласност со Законот за внатрешни работи, што остана без соодветен одговор од надлежните. Најостри забелешки за работата на „алфите” беа изречени во последниот извештај на Комитетот за тортура при Советот на Европа. Во интервјуа со нивни претставници, „значителен број“ македонски граѓани се пожалиле на малтретирање од страна на „алфите“. Многумина од испрашуваните сведочеле дека биле удирани со нога, со тупаници, со пендрек, со дршка од пиштол и со други предмети, пред или за време на сослушувањето. Најчести и најконзистентни биле поплаките за претерана употреба на сила при апсење, врзување на уапсените, па дури и нивното ставање во багажник од автомобил при транспортот до полициска станица. 


10.12.2008 Под надзор и сапунот за пациентите во Бардовци 

Емилија СтефановаНедостиг од 40 медицински сестри и од 20 хигиеничарки, лоша хигиена во тоалетите, многу пациенти сместени во една соба и задржување на пациентите без соодветна судска одлука, се само дел од недостатоците што ги констатирале претставниците на Хелсиншкиот комитет за човекови права, кои неодамна ја посетија Психијатриската болница „Скопје“, која се наоѓа во близина на Бардовци. Комитетот главно ги насочува своите забелешки кон условите во кои живеат пациентите што се сместени таму. Според нив, и покрај тоа што собите се пространи, креветите се пренатрупани и во една соба се сместени од 6-8 пациенти. Според Хелсиншки, тоалетите генерално биле во добра состојба, со оглед на тоа што биле неодамна реновирани, но затоа што еден тоалет го користат сите пациенти во тоа одделение и поради големата влага, тие многу бргу се уништуваат. - Неколкуте тоалети кои не се реновирани се во многу лоша состојба. Ниту во тоалетите, ниту во собите, немаше поставено тоалетна хартија, сапун, шампон и други средства за лична хигиена. Едно од објаснувањето на лекарите беше дека оставањето сапун е ризично за здравјето на дел од пациентите - забележуваат од Хелсиншкиот комитет. На ваквата забелешка од Комитетот, болничката управа одговара дека се планира наскоро да постават пластични држачи за течен сапун. Позитивна оценка од Комитетот добило одделението за психијатриска рехабилитација, каде што се сместени пациенти што се подготвуваат за враќање дома, наречено Хостел. - Во ова одделение условите за престој се беспрекорни, хигиената е на високо ниво, инвентарот и кујната се нови, а и собата за дневен престој и тоалетите се во одлична состојба. Пациентите тука се поттикнуваат сами да се грижат за себе, сами подготвуваат оброци, сервираат и раскреваат. Ова одделение, изградено неодамна, остава впечаток на топлина и на чувство на смиреност, слика што е многу поблиска до вистински дом, отколку до болница - тврдат од Хелсиншки. Но, и покрај објективноста на претставниците на Хелсиншкиот комитет, во граѓанскиот сектор реагираат дека утврдената состојба сепак не мора да е вистинита, бидејќи посетата била однапред најавена. При обиколката на болницата подот во некои простории бил се уште влажен од средствата за чистење, постелнината била уредно наместена и чиста, што, како што забележуваат од другите покритични невладини организации, не мора да значи дека секогаш е така.

